
Ilinniartoqarfinni ilinniakkamik unitsitsiinnartarnerup annikillisarnissaanut atatillugu 

suliniutit suut aallarnisarneqarsinnaanersut innersuussuteqartussamik Naalakkersuisut 

nalunaarusiornissaat anguniarlugu Inatsisartut aalajangiiffigisassaattut siunnersuut. 

Nalunaarusiaq atukkanik iluarisimaarinninneq pillugu misissuinerit aallaavigalugit 

ilinniartoqarfinni qanoq ilinniakkamik unitsitsiinnartarnerup annikillisinnissaanut 

iluaqutaasussanik imaqassaaq. 

Inatsisartunut Ilaasortaq Nivi Olsen, Demokraatit saqqummiussaa 

 

pillugu 

  

Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

 

Ataatsimiititaliap suliarinninnermini ilaasortarai: 

 

Inatsisartunut ilaasortaq Najaaraq Møller, Siumut, siulittaasoq 

Inatsisartunut ilaasortaq Knud Mathiassen, Naleraq, siulittaasup tullia 

Inatsisartunut ilaasortaq Dines Mikaelsen, Siumut  

Inatsisartunut ilaasortaq Peter Olsen, Inuit Ataqatigiit 

Inatsisartunut ilaasortaq Edvard Nielsen Aronsen, Inuit Ataqatigiit 

 

UPA2024-mi ulloq 8. maj siullermeerinninnerup kingorna ataatsimiititaliap siunnersuut 

misissorpaa. 

 

 

Siunnersuutip imarisaa siunertaalu 

Ilinniartoqarfinni ilinniakkamik unitsitsiinnartarnerup annikillisarnissaanut atatillugu 

Naalakkersuisut nalunaarusioqqullugit peqquneqarnissaat siunnersuummi matumani 

siunertarineqarpoq. Taamaalilluni unitsitsiinnartarnerup annikillisarnissaanut qanoq 

iliortoqarsinnaanersoq pillugu nalunaarusiami inassuteqaateqartoqassaaq, kiisalu atukkanik 

iluarisimaarinninneq pillugu misissuinerit aallaavigalugit ilinniartoqarfinni qanoq 

ilinniakkamik unitsitsiinnartarnerup annikillisinnissaanut iluaqutaasussanik nalunaarusiaq 

imaqassalluni.  

Siunnersuutip Inatsisartuni siullermeerneqarnera 

Siullermeerinninneq isumaqatigiiffiulluarpoq. Nalunaarusiortoqarnissaa tapersersorneqarpoq, 

ilinniartoqarfinni ilinniakkamik unitsitsiinnartartut amerlassusiisa qaffasissusaat 

ersarinnerusumik takussutissaqalernissaanut nalunaarusiaq iluaqutaassasoq inersuarmi 

amerlasuunit maluginiarneqarsimammat, aammalu nalunaarusiami innersuussutit 

ilinniartoqarfinnut pitsanngorsaataasinnaassammata. Tamatuma saniatigut ilinniakkat 

qaffasissusaannik qaffassaaneq nunatsinni inuiaqatigiinnut qanoq pingaaruteqartiginersoq 

oqallisigineqarpoq. Naak ilinniakkaminnik naammassinnittartut amerligaluttuinnaraluartut.  

 

Ataatsimiititaliap siunnersuummik suliarinninnera   

Siunnersuummut tapersersuilluartoqarnera ataatsimiititaliamit maluginiarneqarpoq, aammalu 

maluginiarlugu ajornartorsiutit imaluunniit immikkoortortat sorliit misissuinermut 

ilanngunneqarnissaat pillugu ataatsimiititaliami eqqartuisoqartariaqartoq.  

 

Ilinniartoqarfinni ilinniakkamik unitsitsiinnartarnerup annikillisinnissaanut suliniutit 

assigiinngitsut Ilinniartitaanermut pilersaarummi aamma Attassiinnarnissamut 

Ineriartortitsinissamullu pilersaarummi aamma ingerlanneqartut Naalakkersuisup oqaatigigaa 

ataatsimiititaliamit maluginiarneqarpoq.  

 

 

Siunnersuutip aningaasatigut kingunerisassai 

Inatsisartut suleriaasianni § 33, imm. 1, allaqqavoq siunnersuut tunngavilersugaassasoq 

siunnersuutillu aningaasatigut allaffissornikkullu kingunerisinnaasai allaaserineqarsimassasut.  

 

Ilinniagartuup ataatsip ukiumut sulineranik 500.000 kr.-inik naleqassasoq siunnersuummi  

naatsorsuutigineqarpoq. Tamanna naapertorlugu siunnersuutip piviusunngortinnerani  

aningaasatigut kingunerisassat siunnersuummi nalunaarneqartut ataatsimiititaliamit  

maluginiarneqarpoq.   

 

Ataatsimiititaliap inassuteqaatai  

 

GUX Nuuk aamma Inuussutissarsiutinut ilinniarfiit siunnersuisooqatigiivi atugarissaarnermut  

unitsitsiinnartartullu pillugit 2017-imi aamma 2019-2023-mi misissuititsisimasut kiisalu  

Aqqut.gl assingusumik misissuititsinermik ingerlataqartoq ataatsimiititaliamit paasineqarpoq,  

taakkualu ilanngunneqassasut ataatsimiititaliap isumaqatigiittup Meeqqanut, Inuusuttunut,  

Kultureqarnermut, Ilinniartitaanermut, Timersornermut Ilageeqarnermullu Naalakkersuisumut  

kaammattuutigaa. Tamatuma saniatigut unitsitsiinnartartut ikilisinniarlugit meeqqat  

atuarfiinit inuusuttut ilinniarfiinut ikaarsaarnermi suut iluaqutaasinnaanersut pillugit  

nassuiaammi ilanngullugit erseqqissaneqassasut Ataatsimiititaliap kaammattuutigaa.  

Ajornartorsiummik taassuminnga akuulersitsineq sunniivigeqatigiinnermik pitsaasumik  

kinguneqarnissaa ataatsimiititaliamit maluginiarneqarpoq.  

 

•  Ataatsimiititaliap isumaqatigiittup siunnersuut akuerineqassasoq inassutigaat 

 

 

 

 

 

 

 

 

Taama oqaaseqarluni isumaliutissiissummilu allassimasunut paasinnilluni ataatsimiititaliap 

siunnersuut aappassaaniigassanngortippaa. 

 

 

 

 

 

 

 

 

 

 

 

 

Najaaraq Møller 

Siulittaasoq 

 

 

 

 

 

 

 

 

 

Knud Mathiassen 

 

 

 

Dines Mikaelsen 

Siulittaasup tullia   

 

 

 

 

 

 

 

Peter Olsen 

 

 

 

 

 

 

 

Edvard Nielsen Aronsen 

 

 

 

 

 

 

 

 

 

 

 

 

 

 


